
3 BEGIRADA

Ula IRURETAGOIENA BUSTURIA - @ulissima5

Arkitektoa

Hiperdomestikotasuna

rkitekturaren zeregin
nagusietako bat etxe-
bizitzaren inguruko
lanak egitea da. Edo
ez, baina aukera za-
balagoak daude arki-
tekto baten ohiko ibilbide profesio-
nalean etxebizitza bat zaharberritu
edo eraikitzeko liburutegi publiko
bat egiteko baino, arrazoi kuantita-
tibo batengatik bakarrik bada ere.
Arkitektoa etxebizitzaren eraikun-
tzan inplikatua dago, baina etxebi-
zitzaren eskuragarritasunaren ara-
zoa ez da gatazka espazial bat,
merkatu higiezinak sortu eta man-
tentzen duen egoera bat baizik.
Erosten den etxebizitzaren prezio-
tik, etxe-espazioen arkitekturaren
kostua zati txiki bat izatera iritsi da,
hain dago prezioa eskandaluan.
Etxearen prezioa albo batera
utzita, etxebizitzaren bizigarrita-
sunak ere debate zabala ekarri du.
Etxe-bakarrekoa zein kolektiboa

izan, literatura arkitektoniko za-
bala ari da etxebizitzak nolakoak
egin izan diren, egin behar diren
eta nolakoak etorriko diren ma-
rraztuz eta kontatuz. Etxearen do-
mestikotasunak jaso du gizarte
garai bakoitzaren ezaugarri eko-
nomiko eta sozialen ondorioa. Hi-
gieneak garbitasuneko gelen iraul-
tza bat sortu zuen etxeetan:
komunaren ezinbestekotasuna, ai-
reztapen eskakizunak, arropa es-
kegitzeko lekua, etxea garbitzeko
erraztasuna material eta xeheta-
sunetan. Sukaldeak elektrodomes-
tiko txiki eta handiekin bete ditu-
gu etxeko-lanak errazteko, etxe
kanpoko soldatapeko lanak etxe-
koen denbora zati handia hartzen
hasi direnean. Kontsumo ohitu-
rek, gainera, biltegiratzeko espa-
zioak handitu egin dituzte, inoiz
baino armairu eta apalategi gehia-
go behar dira geletan, inoiz ez dira
nahikoa.

Ilustrazioa: ULA IRURETAGOIENA BUSTURIA

Azken urteetako iraultza etxebizi-
tzaren domotika eta digitalizazioa-
ren txertaketa izan da, teknologiak
etxeko bizitza erraztu nahi digula-
ko. Etxebizitza gizakien txoko pri-
batua izan da betidanik, «etxetik
barnerakoak etxean gelditzen di-
ra», etxeko atearen bestaldean. Bai-
na publiko eta pribatuaren banake-
ta, etxean egiten diren funtzioei
dagokienean, desagertu egin da
maila batean. Etxetik kanpo kon-
trola daitezke etxeetako ekintza as-
ko: berogailua piztu, garbiketako
gailua martxan jarri, labea progra-
matu. Eta alderantziz, etxean buru-
tu daitezke etxetik kanporako zere-
gin ugari: bankuko transferentziak,
bazkaria etxera ekartzea, erosketa
online-ak, zinema eta liburuak on-
line, hainbat lanbideen bulego la-
nak etxetik egin daitezke, eta
etxearekin harremanean diren
kudeaketa gehienak etxeko zen-
traletik egingarriak dira eta, den-
boraren mugarik gabe, beti daude
zabalik, gure eskaerak egiteko
prest. Hodeiaren bitartekaritzak
etxeko ekintzak publiko egiten
ditu, algoritmoaren datu basera
eramaten diren unean. Etxearen
izaerak, domestikotasunak, espa-
zialitate espezifikoa galdu du, eta
domestiko leku asko bilakatzen
dira.

Domestikoaren hedapenak esan
nahi du etxeko bizitzaren digitaliza-
zioa lurralde telekomunikazio-sare
batek, teknologia digitalak ekoizte-
ko baliabide naturalek eta gailuak
erosteko gaitasun ekonomikoak
ahalbidetzen dutela. Domestikoa-
ren gaitasuna lurraldeetan zehar za-
baltzen da, bizimodu azkarra eta
eraginkorraren tranpa salduz eta

oraindik ere etxearen hainbat ze-

regin subalternitatean utziz. e




